
Ny Latabatry ny Tompo

Ny Latabatry ny Tompo
Ry sakaiza malala isany, 

Tamin’ny taratasiko farany, dia hitantsika izay lazain’ny tenin’Andriamanitra, ny filazantsara sy ny 1 Korintiana 11 momba ny Fanasàn’ny Tompo. Hitantsika fa sakafo ho fahatsiarovana ny fahafatesan’ny Tompo Jesoa izany. Te-hiresaka aminareo lafiny hafa momba ny Fanasàn’ny Tompo aho izao, araka izay hitantsika ao amin’ny 1 Korintiana 10, dia ny fiombonana.

Ao amin’ny epistily voalohany ho an’ny Korintiana no hamalian’ny apostoly Paoly ny fanontaniana samihafa napetraka taminy. Ohatra, nanontaniana izy raha afaka mihinana ny henan’ny biby natao fanatitra ho an’ny sampy ny kristiana. Novaliany izany ao amin’ny toko faha-8, ary tohizany io lohahevitra io ao amin’ny toko faha-10.

Tany Korinto dia nisy mpino nihevitra toy izao: tsy inona ny sampy fa tapa-kazo na vato, ka tsy maninona isika raha mihinana ny fanatitra natao ho an’ireo sampy ireo; mahazo milami-tsaina isika miditra any amin’ny tempolin’ireo sampy ireo ary mihinana any, satria tsy misy afa-tsy Andriamanitra iray, ka noho izany, dia tsinontsinona sampy. Zavatra ivelany tsy dia misy dikany ihany izany. Afaka mihinana izany isika, mba tsy hahatafintohina ny jentilisa.

Neken’ny apostoly fa tsinontsinona ny sampy. Nefa sarihiny ihany ny sain’izy ireo fa ao ambadiky ny sampy no iafenan’ny demonia, araka ny nolazain’Andriamanitra ao amin’ny Deoteronomia 32.17. Raha ny marina izany, dia ho an’ireo demonia ireo no anaterana ny fanatitra. Nefa, na amin’ireo fanatitra ataon’ny jentilisa na amin’ireo fanatitra ataon’ny Isiraelita, ny olona dia miombona amin’ny alitara anaovana ny fanatitra na nakana ny zavatra hohaniny. Noho izany, dia mandray anjara amin’ny ratsy tsy nataony akory ny olona. Amin’ny zavatra toy izany, ny fahendrena dia ny tsy mandray anjara. Toy ny tsy mahalala ihany raha mandray anjara amin’ny zavatra toy izany — na miseho mandray anjara fotsiny aza — amin’ny zavatra izay fantatra fa diso, nefa atao mandritra ny fanompoam-pivavahana. Tsy tokony hanala tena hoe tsy mandray anjara amin’izay atao etỳ ivelany ny fo, tsy vitan’ny hoe tsy misy fahatsoram-po izany, fa manambany an’i Kristy koa izany sady manamaivana ny hevi-petsin’i Satana. Tsy efa nohafahana tamin’ny fanandevozan’i Satana ve ny kristiana  mba hanompo ilay Andriamanitra velona sy marina? Tsy efa novidiana lafo ve izy mba hanome voninahitra an’Andriamanitra?

Izany no anombohan’ny Fanahy Masina miresaka amintsika ny momba ny Fanasàn’ny Tompo ary anehoany amintsika ilay lafiny iray tsy voalaza ao amin’ny filazantsara. Tsy ho voalaza tao izany, satria mbola tsy niorina ny Fiangonana ary ny foto-pampianarana momba ny Fiangonana dia tsy mbola naseho.

Manan-danja anefa izany lohahevitra izany, matoa izy noresahina aloha, izay vao ny fankalazana ny Fanasàn’ny Tompo (toko 11). Misy heviny lehibe foana ny laharana misy ny lohahevitra ao amin’ny Soratra Masina. Raha tsy azontsika tsara ny fampianarana ao amin’ny 1 Korintiana 10.15-22, dia tsy ho afaka hankalaza ny Fanasàn’ny Tompo amin’ny fomba mendrika isika.

Ny fiombonana amin’ny ra sy ny tenan’i Kristy

“Miteny toy ny amin’ny olo-manan-tsaina aho; heveronareo izay lazaiko. Ny kapoaky ny fisaorana izay isaorantsika, tsy firaisana amin’ny ran’i Kristy va izany? Ny mofo izay vakintsika, tsy firaisana amin’ny tenan’i Kristy va izany?” (1 Korintiana 10.15-16).

Mampitodika antsika amin’ny fahatakarafèna ara-panahy aloha ny Soratra Masina. Efa nahazo fiainam-baovao sy ny hosotra avy amin’Ilay Masina isika (1 Jaona 2.20), dia ny Fanahy Masina izay hitarika antsika ho amin’ny fahamarinana rehetra (Jaona 16.13 ; 1 Korintiana 2.9-15). Mazava ny tenin’Andriamanitra fa ny mpino tsirairay dia mahay manavaka tsara ary mahalala izay ataony. Ny kristiana manao izay zavatra tsy fantany na mandeha araka ny fihetseham-pony tsy misy fandinihina dia manohitra tanteraka ny foto-pisainan’ny fivavahana kristiana.
Noho izany, izay mandray anjara amin’ny Fanasàn’ny Tompo dia maneho fa manana anjara amin’ny zavatra marihin’ny mofo sy ny divay izy, dia ny tena sy ny ran’ny Tompo Jesoa. Nefa tsy izay ihany. Miombona amin’ireo rehetra manana anjara amin’izany koa izy. Amin’ireo andininy ireo, ny voambolana hoe “firaisana” dia midika ho fiaraha-mandray anjara amin’ny zo rehetra sy ny adidy rehetra entin’ilay zavatra ambara.

Misaraka ny ra sy ny tena. Noho izany, ilay Mpamonjy izay maty no aseho antsika. Ao amin’ireo andinin-tSoratra Masina ireo, ny ra no lazaina voalohany, fa tsy toy ny filaharana rehefa manao ny Fanasàn’ny Tompo, satria ny ran’ny Tompo no fototra iorenan’ny zava-drehetra.

Misy izany ny firaisana naorina eo amin’ireo olona manana anjara amin’Ilay Mpamonjy izay maty. Miray amin’ny rany izy ireo; tombondahiny ho azy izany ! Voasasa amin’ny rany isika (Apokalypsy 1.5); voavidy (Efesiana 1.7 ; 1 Petera 1.19); nohamarinina (Romana 5.9); nohamasinina (Hebreo 13.12); voavidy ho an’Andriamanitra (Apokalypsy 5.9); nampanakekezina (Efesiana 2.13). Ny rany no manadio antsika ho afaka amin’ny ota rehetra (1 Jaona 1.7), ary noho ny rany, dia manana fahatokiana hiditra ao amin’ny fitoerana masina isika (Hebreo 10.19); noho ny ran’i Kristy, dia novidin’Andriamanitra ny Fiangonana (Asa 20.28).
Ny voambolana hoe “tenan’i Kristy” dia hita ao amin’ny 1 Korintiana 10.16; 12.27 sy Efesiana 4.12 ary milaza ny Fiangonana. Mbola hita koa izany ao amin’ny Romana 7.4 sy Hebreo 10.10; amin’ireo andininy ireo, dia toa mifandraika amin’ny nahafatesantsika miaraka amin’i Kristy izany; amin’ny fanafoanana ilay olona ara-nofo teo amin’ny hazofijaliana. Izay toetrantsika rehetra amin’ny maha-olombelona antsika dia nofoanana tamin’ny fahafatesan’i Kristy. Jereo ny Kolosiana 1.21: “Ary ianareo, izay olon-ko azy fahiny sy fahavalo tamin’ny sainareo noho ny fanaovan-dratsy, no efa nampihavaniny ankehitriny tao amin’ny tenan’ny nofony, tamin’ny fahafatesana”.

Noho izany, ny resahina eto dia fiombonan’ny olona rehetra manana anjara amin’ny vokatra be voninahitra tamin’ny asan’ny Tompo Jesoa, nefa koa maty niaraka tamin’i Kristy ary ankehitriny, miombona amin’ny maha-olom-baovao azy ireo. Na dia etỳ an-tany aza izany fiombonana izany, ilay “olona taloha”, izay toetrantsika amin’ny maha-olombelona antsika, dia tsy manan-toerana ao intsony.

Ilay tenan’i Kristy miafina, dia ny Fiangonana
“Satria iray ihany ny mofo, dia tena iray ihany isika na dia maro aza; fa isika rehetra dia samy mandray amin’izany mofo iray izany avokoa”, izay azo adika koa hoe : Satria iray ny mofo, isika izay maro dia tena iray ihany; satria manana anjara amin’izany mofo iray izany isika rehetra (1 Korintiana 10.17).

Voalaza mazava eto izay efa hitantsika tamin’ny andininy faha-16. Ireo rehetra mandray ny ran’ny Tompo Jesoa sy ny tenany nomeny ho antsika, dia miombona ary lasa vatana iray. Amin’ireo andininy ireo, ny foto-pampianarana momba ny tena dia tsy nohalalinina loatra, satria ny zavatra resahina eto dia ny fiombonana sy ny toetrany tsy manam-paharoa. Ao amin’ny 1 Korintiana 12, ao amin’ny epistily ho an’ny Efesiana ary amin’ny andininy hafa no hamelabelarana izany amin’ny antsipiriany kokoa.

Ao amin’ny 1 Korintiana 12.13 dia aseho amintsika ny niforonan’izany fiombonana izany. Ny fototra, ny fanorenana, dia ny asa vitan’ny Tompo Jesoa teo ambony hazofijaliana. Fa ny nandrafetana azy kosa dia ny batisan’ny Fanahy Masina. Lazain’ny Soratra Masina mazava ny fotoana nanombohan’izany. I Jaona Mpanao batisa dia efa nilaza mialoha fa ny Tompo Jesoa dia hanao batisa amin’ny Fanahy Masina. Ao amin’ny Asa 1.4-5, ny Tompo Jesoa dia milaza amin’ny apostoly fa rehefa afaka andro vitsivitsy dia hahazo io batisa io izy ireo, rehefa harotsaka ny Fanahy Masina.

Fomba roa samihafa no ilazan’ny Soratra Masina ny Fiangonana, amin’ny maha-tenan’i Kristy azy. Indraindray, araka ny fiheveran’Andriamanitra azy, izany hoe tahaka ny ho toetrany any an-danitra (Efesiana 1.22). Amin’izay fotoana izay, dia ny mpino rehetra natao batisa ho tena iray tamin’ny Pentekosta (Asa 2) no mamorona azy, ary ireo izay nanampy izany taty aoriana (Asa 2.47), mandra-pakana azy am-boninahitra. Amin’io fotoana io, amin’ny indray mipi-maso monja, dia ho feno tanteraka ny Fiangonana etỳ an-tany. Ny maty tao amin’ny Tompo dia hatsangana, ary isika, izay mbola velona, dia hovàna tanteraka. Nefa indray mipi-maso ihany no hahatanterahan’izany. Jereo ny voalaza momba izany ao amin’ny 1 Tesaloniana 4.15-17 sy 1 Korintiana 15.51-54.

Amin’ny ankapobeny — ary toy izany foana rehefa momba ny andraikintsika sy ny fizotrantsika etỳ an-tany — ny Fiangonana dia raisin’ny Soratra Masina ho toy ny fikambanan’ny mpino velona eto an-tany amin’ny fotoana iray. Ireo izay efa lasa, efa nodimandry ao amin’ny Tompo, dia tsy mila fampaherezana intsony. Efa tsy eto an-tany intsony izy ireo.

Ao amin’ny 1 Korintiana 12.27, dia mazava tsara mihitsy ny toetr’io tenan’i Kristy io, raha amin’izay lafiny izay. Izao no voalaza tamin’ny Korintiana: “Ary ianareo no tenan’i Kristy, ka samy momba ny tenany avokoa araka ny anjaranareo avy”. Azontsika tsoahina amin’izany fa ny mpino amin’ny toerana iray dia tenan’i Kristy. Dia hisy vatana isaky ny toerana hipetrahan’ny mpino izany. Araka ny efa hitantsika tao amin’ny 1 Korintiana 10.16-17, dia mazava fa tsy izany velively. Ny andininy faha-28 ao amin’ny toko faha-12 koa dia maneho izany mazava. Raha resahina ny fanomezam-pahasoavana nomen’Andriamanitra ny Fiangonana, ny voatonona voalohany dia ny apostoly; ary fantatsika tsara fa tsy tany Korinto izy ireo. Ny Fiangonana tany Korinto izany dia tsy inona akory fa fanehoana teo an-toerana ihany ny tena iray, izay azo nojerena tany Korinto ny amin’ny Fiangonana iray, dia ny vatan’i Kristy. 
Fa ndeha hiverina amin’ny 1 Korintiana 10.16 indray isika.

Ny Fanasàn’ny Tompo no fanehoana ny maha-iray ny tenan’i Kristy

Efa hitantsika fa ny batisan’ny Fanahy Masina no nahatonga ny tena ho iray, fa tsy ny fandraisana anjara amin’ny Fanasàn’ny Tompo akory. Raha izany no izy, dia ireo izay mandray anjara amin’ny Fanasàn’ny Tompo ihany no ho isan’ny Fiangonana. Mifanohitra tanteraka amin’ny fampianaran’ny Soratra Masina izany; ary io andininy dinihintsika io koa tsy milaza izany.
Toy ny nilazan’ny Tompo Jesoa, raha nizara ny mofo Izy, hoe: “Ity no tenako”, nampisehoany marika hita maso, fanehoana hita maso ny tenany izay natolony ho antsika, dia toy izany koa no hanampian’ny Soratra Masina eto fa ny mofo sy ny divay dia marika hita maso, fanehoana ilay vatan’i Kristy miafina, dia ny Fiangonana. Izay misotro ny divay sy mihinana ny mofo dia manambara fa isan’ireo mandray anjara amin’ny vokatra feno voninahitra azon’ny ra nalatsaky ny Tompo Jesoa sy ny fanoloran-tenany teo amin’ny hazofijaliana izy. Isan’ny tenan’i Kristy izy. Eto izany, raha ny momba ny Fanasàn’ny Tompo, dia mampianatra antsika ny maha-isika antsika  ny Soratra Masina, fa ao amin’ny toko faha-11 sy ao amin’ny filazantsara kosa, dia aseho amintsika ny ataontsika.
Noho izany, dia tsy mandray ny Fanasàn’ny Tompo irery isika, fa miaraka, amin’ny maha-isan’ny tena iray antsika. Ny voalaza hatrany dia ny hoe “isika”, nefa raha ny resaka atao, dia ny “izaho” ihany no lazaina. Amin’ny famakiana ny mofo iray no hanehoantsika ny maha-iray antsika amin’ireo isan’ny tenan’i Kristy rehetra. Mazava izany fa ny isan’ny tena rehetra dia tokony ho afaka handray ny Fanasàn’ny Tompo — nefa koa, dia izy ireo irery ihany. Raha olona tsy niova fo no ekena, izany hoe raha manaiky olona tsy azo antoka fa isan’ny tenan’i Kristy, dia tsy Fanasàn’ny Tompo izany, fa Fanasàn’ny vondron’olona nanao sakafo fotsiny ihany. Toy izany koa raha tsy ekena ny fandraisan’anjaran’ireo mpino izay isan’ny tenan’i Kristy, ary tsy misy kianina momba izay lazain’Andriamanitra fa sakana tsy hanaovana izany, ohatra faharatsian’ny fitondran-tena, foto-pampianarana diso na fifandraisana amin’ny zavatra maloto. Raha vao mametraka fepetra hafa (toy ny fanekena fahamarinana sasantsasany izay tsy tena fototra), dia tahaka ny sakafo ho an’ny tena ihany no hanaovana ny Fanasàn’ny Tompo, ary toy ny manala aminy ny toetrany amin’ny maha-Fanasàn’ny Tompo azy, araka ny fanambaran’ny Soratra Masina azy.
Ny Soratra Masina, ho setrin’izany dia manondro mazava ny toetry ny Fanasàn’ny Tompo, araka ny hitantsika. Sakafo iombonan’ny Tompo amin’ny olony rehetra io. Izay rehetra mandray anjara amin’izany dia efa maty niaraka tamin’i Kristy avokoa. Efa olom-baovao izy ireo, efa nahazo fiainam-baovao izay antsoin’ny Soratra Masina hoe “fanahy” (Jaona 3.6), ary onenan’ny Fanahy Masina. “Koa raha misy olona ao amin’i Kristy, dia olom-baovao izy; efa lasa ny zavatra taloha, indreo, efa tonga vaovao ireo” (2 Korintiana 5.17).
Tsy araka ilay olona taloha izany no ankalazana ny Fanasàn’ny Tompo. Fanasàna an’ny Tompo io, dia Ilay maty sy natsangana tamin’ny maty izay nataon’Andriamanitra ho Tompo sy Kristy (Asa 2.36). Ny Tompo izay nitsangana tamin’ny maty no manasa ny olony hihinana ny sakafony, amin’ny maha-olona nasaina azy ireo. Izy no mandray, ary Izy irery ihany koa no manam-pahefana. Ny sakafo tsy anomezana io toerana io ho an’ny Tompo, fa andaminan’ny olona ny zavatra rehetra, amin’ny fitsipika, araka izay eritreriny, dia tokony ho ny Fanasàn’ny Tompo ve izany?

Ny toetra manavaka ananan’ny Fanasàn’ny Tompo 
Efa hitantsika fa ireo mpino irery ihany no afaka mandray anjara amin’ny Fanasàn’ny Tompo. Misy tsongandahatsoratra hafa, toy ny 1 Korintiana 5 sy 2 Jaona, izay milaza zavatra sasantsasany manakana ny olona tsy handray anjara amin’izany, na dia fantatra fa tena mpino aza izy ireo.

Ao amin’ny 1 Korintiana 10.18-22, dia tsipihin’ny Fanahy Masina  fa ny fifandraisana maloto dia tena sakana tanteraka, na dia tsy nandray anjara manokana tamin’ny faharatsiana aza ilay mpino.

Efa hitantsika fa tany Korinto, dia nisy rahalahy sasantsasany nihevitra toy izao: tsy inona ny sampy fa tapa-kazo sy vy ihany, satria tsy misy afa-tsy Andriamanitra iray. Noho izany, dia tsy maninona na dia mihinana zavatra natao fanatitra ho an’ny sampy aza isika na mihinan-kanina ao amin’ny tempolin’ny sampy.
Azavain’ny Soratra Masina amin’ny fomba hentitra tokoa fa tena diso izany fisainana izany. Amin’ny ankapobeny, ny mpivavaka dia manana anjara amin’ny zavatra mampiavaka azy ireo amin’ny olon-kafa. Ho an’ny Fiangonana, dia ny ran’i Kristy izany sy ny tenany; ka noho izany, tsy afaka ny hiombona amin’ny zavatra tsy mifanaraka amin’izany mariky ny fahafatesan’i Kristy izany ny mpino. Velabelarin’ny Soratra Masina izany lohahevitra izany, miantomboka amin’ny fanatitra nataon’ny Isiraelita sy ny jentilisa. Ny hany fanatitra azon’ny Isiraelita ihinanana dia ny fanati-pihavanana ao amin’ny Levitikosy 3 sy 7. Miainga amin’io izany ny Soratra Masina, ary mahagaga tokoa fa io fanatitra io no kisarisary mety indrindra momba ny Fanasàn’ny Tompo sy ny fanompoam-pivavahan’ny Fiangonana mifandraika amin’izany.

Fanatitra an-tsitrapo ataon’ny tsirairay izany; tsy misy olona noterena hanao izany. Nefa rehefa feno fiderana sy fisaorana ny fon’ny Isiraelita iray (Levitikosy 7.11 sy ny sisa) ka te-hanao fanati-pihavanana izy, dia nisy fitsipika avy amin’Andriamanitra arahiny momba ny zavatra entiny mba hankasitrahan’Andriamanitra izany. Ambonin’ny zava-drehetra, dia voalaza mazava hoe aiza no tokony hanaterany izany:  eo anoloan’i Jehovah, eo amin’ny varavaran’ny trano lay fihaonana, izay nitoeran’Andriamanitra, sy amin’ny toerana ahazoan’ny vahoaka mihaona Aminy, dia ny alitara. Hitantsika amin’izany fa tsy azo sarahina amin’ny alitara ny fanompoana; iray ihany ireo. Nafafy manodidina ny alitara ny ra (3.2). Ny sabora sy ny voa dia naterina teo amin’ny alitara ary ny tratrany dia hahevaheva ho fanatitra ahevaheva eo anatrehan’i Jehovah (7.29-31), ary antsoin’i Jehovah hoe: haniko izany (3.3-5, 11, 16; Nomery 28.2). Ny mpisorona nanompo nandritra io fanatitra io dia nahazo ny sorony havanana. Ny anjaran’i Arona sy ny zanany kosa dia ny tratrany. Ary izay nanolotra ilay fanatitra dia mahazo mihinana ny henan’ny fanatiny, miaraka amin’ireo rehetra madio teo amin’ny vahoaka.
Ao amin’ny Levitikosy 7.19-21, dia misy fitsipika lehibe tokoa momba ny fahalotoana. Ny nofo izay nikasika zavatra maloto dia tsy maintsy dorana amin’ny afo. Eo amin’ny toerana anaterantsika ny fanatitra koa, dia mety hisy zavatra maloto izay handoto ilay fanatitra madio ka tsy ahazoana mihinana azy intsony. Nefa voarara mafy koa ny olona izay maloto mba tsy hihinana izany fanatitra izany, ary toy izany koa ny olona izay tsy maloto, nefa nikasika ny fahalotoan’olon-kafa — na fanahy iniana na tsia. Jereo koa Nomery 19 sy Levitikosy 5.17. Mitovy ny fanamelohana amin’ireo tranga roa ireo, toy ny samy nanao izany ireo olona ireo: “hofongorana tsy ho amin’ny fireneny” izany olona izany. Melohin’Andriamanitra tanteraka ny fihevitry ny olona momba izany, dia ny hoe ny fiombonana amin’ny foto-pampianarana diso na faharatsiana ara-moraly dia tsy mandoto, raha tsy ianao no nanao io foto-pampianarana na faharatsiana io.
Momba ny fiombonana amin’ny alitara, dia mbola be noho izany ny zavatra hitantsika. Ao amin’ny Levitikosy 7.15-18 no hamakiantsika fa ny nofon’ny fanati-pihavanana dia tsy azo hohanina afa-tsy amin’ilay andro hanaterana azy iny ihany teo anoloan’Andriamanitra (dia ny alitara). Tsy azo notapahina ny fiombonana tamin’ny alitara, mba tsy hahavery ny toetra amin’ny maha-fanatitra azy. Ny fanati-tsitrapo sy ny fanati-panalam-boady dia azo hohanina ihany ny ampitso, satria misy hery lehibe kokoa sy fanoloram-po bebe kokoa izany, hany ka maharitra kokoa ny fiombonana amin’ny alitara. Ao amin’ny Levitikosy 17 no ahitantsika fanakanana tanteraka ny fanolorana fanati-pihavanana amin’ny toerana hafa ankoatry ny varavaran’ny trano lay fihaonana, mba hamafazana ny ra eo amin’ny alitara, sy handorana ny sabora. Izay nandika izany dia hofongorana tanteraka.
Ao amin’ny Testamenta Vaovao, dia mbola mazava kokoa noho izany ny fomba ilazana azy. Hoy ny Tompo Jesoa ao amin’ny Matio 23.19 hoe ny alitara dia mahamasina ny fanatitra. Noho izany, tsy vitan’ny hoe lehibe kokoa noho ny fanatitra ny alitara, fa ny hahazoan’ilay fanatitra ny fanamasinana azy dia ny fiombonany amin’ny alitara.

Ny Latabatry ny Tompo
Ny alitara hanaterana ilay fanatitra dia antsoina hoe “latabatr’i Jehovah” ao amin’ny Malakia 1.7, toy ny ao amin’ny Ezekiela 41.22. Ao amin’ireo andininy roa ireo, dia hitantsika fa zavatra iray ihany no antsoina hoe “latabatra” sy “alitara”. Ny voambolana hoe “alitara” dia manambara kokoa ny fanatitra atao eo amboniny, fa ny hoe “latabatra” kosa dia mifandraika amin’ny sakafo sy ny fiombonana vokatr’izany. Ny fanati-pihavanana dia fiarahan’Andriamanitra misakafo amin’ny vahoakany. Nahazo ny anjarany Andriamanitra. Arona sy ny ankohonany koa (izay kisarisarin’i Kristy sy ny Fiangonana, amin’ny maha-fianakaviana mpisorona azy) dia nahazo ny anjarany. Ary ireo rehetra izay nadio tamin’ny vahoaka dia nahazo ny anjarany.

Izany koa no hitantsika ao amin’ny Testamenta Vaovao. Izao no lazain’ny Hebreo 13.10: “Isika manana alitara, izay tsy hananan’ny mpanompo ny tabernakely fahefana hihinanana” (izany hoe ireo olona anisan’ny mpivavaka jiosy). Ao amin’ny 1 Korintiana 10.18-20 koa dia azo ampifamadihana ny voambolana hoe “latabatra” sy “alitara”.
Averin’ny Fanahy Masina ihany ilay anarana nomeny ny alitara tany amin’ny Testamenta Taloha ka ampifandraisiny amin’ny Fanasàn’ny Tompo sy ny toetra maneho fiombonana amin’io Fanasana io.
Amboaran-teny re izany: “Latabatry ny Tompo”, “Fanasàn’ny Tompo” ! Latabany io, izay anasany ny olony hiara-hisakafo Aminy. Mazava fa tsy ilay latabatra fanaka hita maso misy ny mofo sy ny divay no lazaina eto. Fa ny Latabatry ny Tompo izay maty sy natsangana tamin’ny maty, izay hanasany ny olony maty niaraka taminy, mba hiara-hihinana aminy. Latabatra ara-panahy io, toerana ao amin’ny trano fanahiny hanasany ny olony hanatona Azy, ary ahafahan’izy ireo manakaiky Azy. Izany no atao hoe Fanasàn’ny Tompo.

Mbola misy ihany ve hisalasala fa eo amin’ny “Latabatry ny Tompo”, dia tsy misy afa-tsy iray ihany no manam-pahefana? Iray ihany no afaka manapa-kevitra hoe iza no handray anjara eo? Iray ihany no afaka milaza hoe amin’ny fomba ahoana no hanatanterahana ny fanompoana? Iray ihany no afaka manapa-kevitra hoe iza no ampiasaina hanao io fanompoana io? Ny Tompo no manapaka ny zavatra rehetra ary Izy irery ihany no mitarika amin’ny alalan’ny Fanahy. Tsy misy olona afaka miteny, tsy misy mila manao zavatra, raha tsy hoe tian’ny Tompo ampiasaina izy.

Eto ny Fanahy Masina dia manindry ny toetra manavaka ananan’ny Fanasàn’ny Tompo. Tsy azo atao ny handray anjara amin’ny Latabatry ny Tompo sy amin’ny latabatry ny demonia. Saro-piaro ny fitiavana. Tian’ny Tompo tokoa ny olony, ka niaretany ny fahafatesana ho azy ireo, ny fahafatesana teo ambony hazofijaliana, teo ambany fitsaràn’Andriamanitra. Tiany tokoa ny olony, hany ka na izao aza Izy dia mbola velona foana ary manelanelana ho azy ireo ihany (Hebreo 7.25). Tiany tokoa izy ireo ka nanamboarany toerana, dia ny Latabany, hanasany ny olony hanatona Azy hihinana ny sakafony. Tsy afaka handefitra amin’ny tsy firaharahiana Azy, sy ny zon’ny fitiavany ary ny fiombonana masina Aminy Izy. Nanafaka ny olony tamin’ny herin’i Satana sy izao tontolo izao Izy. Natao ota ho azy ireo Izy, mba hamonoana ilay olona ara-nofo, amin’ny fitsaràn’ilay Andriamanitra marina sy masina. Koa ahoana no hanekeny ny fifandraisan’ny olony amin’i Satana sy izao tontolo izao, hanaraka ny fitsipiky ny olona amin’ny maha-olona azy? Ary indrindra indrindra eo amin’io toerana io, satria miantrano ao Aminy izy ireo, mba hahatsiaro ilay asa mahagaga nataon’ny fitiavany, dia ny nanolorany ny tenany teo ambony hazofijaliana; izay ametrahana izany eo ambany mason’izy ireo rehefa mamaky ny mofo sy mampidina ny divay, ka ilazana aminy hoe: Ity no rako, izay nalatsaka ho anareo. Ity no tenako, izay nomena ho anareo, izao no ataovinareo ho fahatsiarovana ahy !

Dia mety hisy fo tia Azy ve ka hanamaivana ny zony eo amin’io toerana io? Afaka manapa-kevitra ve izy nefa tsy mangataka amin’ny fivavahana hoe: “Tompo ô ! inona no tianao hataoko? Aiza ny toerana hanasanao ahy? Aiza ny Latabatrao, ahazoako mandray ny Fanasàn’ny Tompo?”
Nefa raha toa misy zanak’Andriamanitra mahavita izany, dia tsy miova ny Tompo. Tsy ekeny ny hiombona amin’ireo olona manamaivana ny zo ananany eo amin’ny Latabany. “Izay tsy momba Ahy dia manohitra Ahy” (Matio 12.30). 

“Mampahasaro-piaro ny Tompo va isika? Mahery noho Izy va isika?” (1 Korintiana 10.22).

Efa naka ny toeranao eo amin’ny Latabatry ny Tompo va ianao, dia ilay hany toerana hankalazana ny Fanasàn’ny Tompo ?
Manao veloma finaritra anareo

Ny rahalahinareo voafatotry ny fitiavan’ny Tompontsika
H.L.H. 
